
›› HAUR SAHARAR GUZTIAK DAUDE ESKUALDEAN
Bi egun desberdinetan iritsi dira Tolosaldera uda igarotzera etorritako haur sahararrrak; irailaren 12a arte egongo dira › 2

U darako egun sargoritsu
hauetan, uretan murgiltzen

naizen bezala neure memorian
sakontzen dut.

Nondik datoz urak, itsasotik ze-
rura eta handik berriro itsasora... 

Nire uharte hau zein materiaz
dago egina ? 

Porturatu nintzen edo kolpe ba-
tez hemen agertu? 

Nor ari da ate joka nire uharte
bazterretako memorian?

Horrela ote da gure bizitza osoa?
Akaso gure aldegite nahiak, deska-
labrura eramaten gaitu?

Baina eta bukle batean ba gaude,
zergatik kezkatu... azkenean berri-
ro ere bere  senera etorriko da. 

Ez zen makala izan esaldi hura
asmatu zuenak: «itsasoa berbera
izan arren, atzokoa eta gaurkoa ez
da berdina...»

Esopo Traziako esklaboak ez
zuen inoiz bere burua kateetara

saldu eta behin Jantos bere nagu-
siaren alde asmatu behar izan
zuen. Honek desafio batean, itsa-
soko ur guztiak edango zituela eta
bestela bere aberastasun guztiak
galduko egingo zituela. Ez ziren ez
gutxi izan goizeko hondartza har-
tan azaldutako greziarrak esanda-
koa nola beteko zuen ikustera.

Itsas aurrera iritsi zenean nork
daki zein izan ziren nagusi gizajo
haren pentsamenduak, aberats li-
bre, baino bere burura loturik ezi-
nezko hartan... eta orduan Esopo-
ren buru askeak libratu zuen:
esaiezu prest zaudela itsasoko ur
guztiak edatera , desafioan esan ze-
nuen bezala baina hori bai, itsaso-

koak eta horretarako bereiztu be-
har dituzte erreketako uren isuria.

Esopok jokoaren joko egin zuen
jakinda ere , gorputzez esklabo be-
zala jarraitu beharko zuela; akaso
buklearen zati bat zen.

Uretan murgildu naizen bakoi-
tzean sentsazio arraro bat suerta-
tzen zait, une batez mundu astun
honetan egongo ez banintz bezala
eta orduan ametsetako hegan egi-
tea bezala edota txorta jotzearen
gailurraren unean bezala, istant
batez ez nago hemen... buklea eten
da. Desagertzearen beldurrak
neure buruko uharte honetara
ekarri ninduen Esopo eta Ikaro
bezala berea  eta hemen neure as-

makizun korapilatsuak. Ezinaren
ezina, ezin alde egin sentsazio ba-
tetik. Neure burutik hegan irteten
zareten txorinuak, nora zoazte?

Ideien hegatsak kolore bizitako-
ak eta luma ederrez estalitakoak
dira baina eskuratu ezkero zorriz
jositakoak; horrelakoa izaten dira
memoriaren ezustekoak. 

Zer ez da ba burua, labirinto bat
ezik eta Ikaro zorriz jositako hega-
lari bat besterik eta gu desagertze
horren Dedalo eraikitzaileak Me-
moriaren itsasoak urak handiak
dira, zuk zer diozu Esopo?

Esopo Delfos hiriburuan akatu
zuten akusazio faltsu baten ondo-
rioz. 

Desagertzearen liburua XV
Udako uharte eta uren kontakizunak

›› Uzturretik
Koldobika Jauregi

aAsteko irudia

Hemen dira
haur
sahararrak
TOLOSA ]Bi txandatan, goizean eta
arratsaldean, iritsi ziren atzo  az-
ken ume sahararrak. Ostegunean
iritsi zen lehen taldea, eta atzokoa-
rekin amaitu zuten, hortaz, bidaia.
Aurten inoiz baino ume gehiago
izango dira Tolosaldean uda igaro-
tzen, 19, zehazki. Lehen egunetan
ohiko mediku azterketak egin be-
harko dituzte, baina ondoren aisial-
dirako denbora izango dute eta in-
gurua ere ezagutuko dute Abaltzis-
ketako Larraitzeko abentura
parkera joanaz edota suhiltzaileen
egoitza ikusiz. 7 eta 12 urte 
arteko haurrak bi hilabete inguru
emango dituzte gurekin eta iraila-
ren 12an bueltatuko dira 
Saharara. E. MAIZ-R. CALVO

K eniako ipar-erdialdean, yaa-
kueraz mintzo zirenak bile-

ra publiko bat egin zuten, euren
etorkizunaz erabakitzeko. Bilera
hartan, bi ideia nagusitu ziren:
batetik, masaien hizkuntzak eta
ohiturek yaakuenak baino presti-
gio handiagoa zutela, eta, beste-
tik, masaiera yaakuera baino 
egokiagoa zela etorkizuneko
erronketarako. Bi ideia horietan
oinarrituta, yaakuera erabiltzeari
utzi eta aurrerantzean masaieraz
hitz egitea erabaki zuten.

Lingua navarrorumaren aurka-
ko hizkuntz politikaren bidez,
ematen du Nafarroako Gober-

nuak gauza bera lortu nahi duela
euskaldunekin. 

Nola ez dugu, bada, hori pen-
tsatuko? Euskarazko hedabide-
en aurkako neurriak, murrizke-
tak euskara zerbitzuei, Euskara-
ren Plan Estrategikoa bertan
behera, funtzionario izateko
deialdietan euskararen garran-
tzia hutsaren hurrena izatea, hel-
duen euskalduntzerako trabak,
osasun zerbitzuetako etengabe-
ko erdalduntzea, euskarazko ira-
kasteko ereduen aurkako politi-
ka, euskalgintzako taldeen aur-
kako erabakiak, euskararen
alorreko diru-laguntza politikak,
Euskarabidearen bide antzua,
euskarari buruzko adierazpen
publikoak, Nafarroako Ararteko-
aren gomendioei muzin egitea...

Fronte asko ditu irekita Nafa-
rroako Gobernuak euskararen
eta euskaldunen aurka, gure etsi-

pena handitu eta suizidio linguis-
tikora bultzatzeko.

Erabaki politiko horien aurre-
an, maiatzaren 15ean, Iruñean,
milaka lagun elkarretaratu ginen,
Nafarroan euskaraz bizitzeko es-
kubidearen alde. Lelo haren atze-
an, ez daude norbanakoak baka-
rrik, kolektibitate osoak daude:
seme-alabak euskarazko ikaske-
ta ereduetan matrikulatzen di-
tuzten gurasoak, euskalgintzako
taldeak, euskalduntzen ari diren
helduak, euskarazko hedabidee-
tan dabiltzanak, eta, nola ez, 
Udalerri Euskaldunen Manko-
munitateko udalerriak: euskara
ofiziala omen den zonaldean eus-
kaldunen gehiengo handi bat du-
ten udalerriak, eta, gainera, eus-
karaz bizitzeko apustua berres-
teko, beste herrialdeetako
udalerriekin bat egin duten he-
rriak. 

Beste modu batean esanda, 
herri sarreretan Euskaraz bizi
gara kartela kokatuta, euskara-
ren gotorleku izaten jarraitu nahi
duten udalerriak.

Sarritan, Euskal Herrian eus-
karaz bizitzen uzten ez digute-
nak horma bat bezala ikusten di-
tugu. Nafarroan ere halaxe ikusi
ohi dugu bertako gobernua: iru-
ditzen zaigu haren aurka aritzea
horma baten aurka burua jotzen
aritzea bezala dela. 

Badakigu zertaz ari garen. UE-
MAko udalen eragin esparru na-
gusietako bat administrazioa da.
Nafarroako UEMAko udalak
egunero ibiltzen dira Nafarroako
Gobernuaren hizkuntz estremis-
moaren ondorioak jasaten, ahoz-
ko nahiz idatzizko harremanetan
euskarak tokia duela aldarrika-
tzen ez ezik erabiltzen ere bai, eta
halaxe jarraituko dute, euskara-

ren aldeko aldarrikapenik onena
euskararen erabilera delako. 

Gureak, gure hizkuntz erreali-
tateak eta gure nahiak, tokia izan
behar duelako, Nafarroan beste
herrialdeetan bezainbeste. Sine-
tsita gaudelako Nafarroatik eus-
kara erauztea Espainiatik gazte-
lania erauztea bezain absurdoa
eta bidegabea dela.

Eta gaude alorrez alor erabaki
bera hartu dutela euskararen al-
deko eragile askok, Euskal Herri-
ko gainontzeko herrialdeetan be-
zala Nafarroan ere bai. 

Eta gaude gu guztiok garela be-
netako horma. Eta gaude Nafa-
rroako Gobernuak behin eta be-
rriro gure aurka eginez pitzadu-
rak baino ez dituela egingo. Eta
gaude pitzadurak eginagatik ere
ez duela horma botatzea lortuko.

Gu ez garelako Nafarroako ya-
akuak. 

Gu ez gara izango Nafarroako yaakuak
›› Iritzia
Jon Bollar
UEMAko lehendakaria, UEMAko
zuzendaritza batzordearen izenean.

Giro ederra Solana
kalean, eguraldiak
lagunduta
Azoka ›› Aranak, kiwiak,
lekak, tomateak eta
Ibarrako piparrak izan
ziren, besteren artean,
atzoko protagonistak.

PABLO ALBERDI

Atzoko  azoka eguna oso animosoa
suertatu zen. 

Eguraldi beroak asko lagundu

zuen, eta Solana kalean ireki be-
rriak asko lagundu zuen giroa alai-
tzen. 

Eskaintza guztiz udarakoa izan
zen, eta produktu aipagarrien arte-
an aranak eta kiwiak, lekak, toma-
teak edota Ibarrako piparrak jarri-
ko genituzke.

Oso kalitate oneko
gibelurdinak eta onddoak
Perretxiko zerrenda ere ez zen

›› ATZOKO AZOKA

BERDURA PLAZA Merk. Gares.
Landareak
Geraneoa 2,00 - 
Menta 1,50 6,00
Zainzuria 2,80 -
Berbena 3,00 -
Zilantroa 1,50 -

BERTAKO PRODUKTUAK
Perretxikoak

Onddoa 30,00 -
Gibelurdina 30,00 -
Ziza horia 20,00 -

Fruta
Kiwia 3,50 -
Errezil sagarra 2,00 4,00

Barazkiak (sorta)
Ziazerba 1,00 -

SALGAI
]Tolosa. Tolosako Alde Zaharre-
an 50 metro karratuko atikoa 
saltzen dut. Egoera onean dago
eta oso argitsua da. Igogailua 
ere badu. 141. 839 eurotan 
saltzen dut (23.600.000 
pezeta). Interesatuek deitu 
943-43 00 20 telefono
zenbakira. 
Zuzeneko salmenta.  

Iragarki laburrak

‘Hamaika telebista ikusi
nahi dut’ eskutitzari
erantzunez

Kaixo Lagun: 
Zure kezkari erantzun nahian.

LTD legeak esaten du, barruti
bakoitzean lau toki telebista ikusi
daitezkeela bakarrik. 

Toki telebista horiek, bertako
edukiak, lantalde propioarekin,
ezagutza mailaren pareko euskara
erabiliz, bertako egoitza batetik eta
abarreko betebeharrak betez emi-
titu behar du.

Tolosaldeako barrutian, lehia-
keta bidez esleituta, 28 Kanala, Gi-
puzkoa Telebista, Teledonosti eta
Telebilbao-k dauzkagu frekuen-
tzia eskumenak. Ez dago beste toki
telebista batentzat lekurik.

Hori bai, 28 Kanala eta Hamaika
Telebista taldea elkarlanean ari
gara lanean; gure saioak beraiene-
tan ikusten dira eta beraienak gu-
rean. Elkarlan hitzarmen bat
dugu.

Pentsatzen dut, bertako uhin bi-
dezko euskarazko telebista guz-
tiak ikusteko aukerez ari zarela.
Momentuz hori ez da posible. 

Aukera hori ematen duen baka-

rra Euskaltel bidezko LTD eskain-
tza da. Hor toki telebista guztiak
daude, EAE guztian ikusteko mo-
duan.

Zertxobait argitzeko balio izan
badu. Mila esker. 
Ion Aldanondo, 28 Kanaleko
zuzendaria

ZZurea da hitzamakala izan eta ikusitako gibelur-
dinak eta onddoak oso kalitate
onekoak izan zirela esan dezake-
gu. 

Ziza ere oraindik aukeran dago,
baina dagoeneko, garaiak ere ho-
rrela agintzen duelako, ziza horia
bere tokia hartzen ari da. 

Baratzarako landareen
postuak Berdura plazan 
Berdura plazan ere giro animosoa
ikusi genuen, oro har, baina batez
ere baratzarako landareen postue-
tan izan zen giro gehien. 

Asko dira baratzara sartu ahal
izateko giro ona aprobetxatzen
dutenak, eta hori dela eta, salmen-
tak gora egiten dute bolada hone-
tan.

Erremolatxa 1,50 2,00
Tipula 0,80 1,00
Azenarioa 1,20 5,00

Barazkiak (kiloa)
Babarrun zuria 8,00 -
Tomatea 3,25 4,00
Porruak 1,00 4,00
Tolosako babarruna 10,00 12,00
Lekak 3,00 4,00



‘Bi anai’ren filmaketa lanak, Artikutzan, Imanol Rayo zuzendaria erdian dela. Herriko festetako dantzaldia itxuratu zuten figuranteek.ANDONI CANELLADA- ARGAZKI PRESS

Obabaren berrinterpretazioa
Asteasu ›› Imanol Rayo ‘Bi anai’ filmatzen ari da
Artikutzan, Bernardo Atxagaren izenburu bereko
nobelan oinarritutako pelikula.

JUAN LUIS ZABALA (BERRIA)

Aspaldidanik lantzen ari den as-
moari jarraituz, Bernardo Atxaga-
ren Bi anai nobelari -eta oro har
Obabari - buruzko bere interpreta-
zio zinematografikoa emateko
ahaleginean buru-belarri sartuta
dago egunotan Imanol Rayo zine-
magilea (Arbizu, Nafarroa, 1984).
Atxagaren onespenaz eta babesaz
gain, Orio Produkzioak etxearena
lortu du, eta Goizuetako Artikutza
auzoan (Nafarroa) ari da filmatzen
egunotan Bi anai pelikula, Kandi-
do Uranga, Klara Badiola, Bingen
Elortza, Aitor Koteron, Loreto
Mauleon eta Amaia Lizarralde ak-
toreak, besteak beste, bere agin-
duetara dituela.   

Atxagak Obaban kokatutako le-
hen narrazioetako bat da Bi anai.
Umezurtz geratu dira nobelako bi
anaiak, eta hil aurretik aitak anaia

gazteenari, Paulori, zaharrenaz,
Danielez, arduratzeko eskatu dio,
Danielek gizarte harremanetara-
ko arazo larriak baititu, hitzik egi-
ten ez duelako. Hori dena, basoak
inguratutako herri txiki batean,
50eko hamarraldiaren amaieran
edo 60koaren hasieran.

«Nobelak baino gehiago, gaiak
erakarri nau», adierazi zuen orain
egun gutxi Rayok Artikutzan, fil-
maketa lanak bisitatzera joandako
kazetarien aurrean. «Bi anai Atxa-
garen nobela bat da, eta hartan
Obabako mundua agertzen da.
Atxagak hemengo folklorea ikus-
teko modu pertsonal eta intimoa
du, bere oroitzapenetan oinarri-
tua. Filmean egiten ari garena ho-
rren interpretazioa da. Ni ez naiz
Atxaga, eta, horrenbestez, neure
ikuspuntua ematen dut».

Horretarako, bere begirada
«urrundu» eta istorioa «doku-
mentalaren ikuspegitik gertu» da-
goen moldean kontatzeko asmoa
du Rayok. «Gai popular bat era ez-
popular batean erakustea da nire
asmoa. Obabako folklorea distan-
tzia pixka batekin ikustea. Hori da
film honen erronka handiena. Ho-
rretarako, dokumental baten mo-
duan planteatu dut filma, begira-

daren ikuspuntutik». Tonuari da-
gokionez, aldaketak izango dira
nobelatik filmera.  «Nire erara
moldatu dut nobela. Nobelak bere
estiloa du, oso zehatza, eta neure
ikuspuntura ekartzean kode alda-
keta batzuk daude. Ikuspuntuaren
aldaketa bat dago. Ikuspuntu oro-
kor batetik ikuspegi zehatz batera
pasatzen da».

Animalien presentzia
Animalien presentzia ere aldatuko
da filmean, Rayok azaldutakoaren
arabera: «Nobela animaliek konta-
tzen dute. Dena animaliek gida-
tzen dute, eta animaliak pertso-
naiekin gurutzatzen dira. Filmean,

ordea, animaliak istorioaren parte
dira baina gizakiaren itzalean dau-
de, eta animalien ekintzak giza-
kien ekintzen ondorio dira».

Filmean, animalien agerpenak
«anekdotikoak» izango dira, «bai-
na garrantzitsuak hala ere», Rayo-
ren ustez. «Filmari ikuspuntu do-
kumentala eman nahi diogunez,
animaliak basoa eta gizakiak be-
zain garrantzitsuak dira».

Aurretik hainbat film labur zu-
zendu ditu Rayok -La mosquita
muertaeta Leihotikdira ezagune-
nak- eta hau du lehen film luzea.
Ez du horrek presiorik eragin die-
zaion nahi. «Nahiz eta nire lehen
filma izan, azkena ere izan liteke.
Gogoa badut, jakina, gero gehiago
egiteko, baina orainean bizi gara,
eta filma orainean egiten ari gara,
gerokoetan pentsatu gabe».

Gazteak dira filmeko bi aktore
nagusiak: 17 urte ditu Bingen Elor-
tzak, eta 25 Aitor Koteronek. Oso Imanol Rayo, Kandido Uranga, Bernardo Atxaga eta Loreto Mauleon.ANDONI CANELLADA- ARGAZKI PRESS

gustura daude egunotan egiten ari
diren lanarekin eta izaten ari diren
esperientziarekin. Pertsonaia guz-
tiek «guztiz lauak eta guztiz gri-
sak» izan behar dutela planteatu

die Rayok aktoreei, eta zuzenda-
riak esandakoa ahalik eta ondoen
betetzen saiatzen ari dira Elortza
eta Koteron. 

«Nik Paulo pertsonaiaren rola
jokatzen dut, anaia txikiarena»,
azaldu zuen Elortzak. «Gurasoak
hil zaizkio, eta anaia besterik ez
dauka munduan, Daniel. Pertso-
naia oinazetua da, bere munduan
bizi dena. Zaila da rol hori jokatzea.
Linealak izan behar dugula esan
digu zuzendariak, eta zaila egiten
da, ez dagoelako ia ezer errefleja-
tzeko. Baina pertsonaia polita dela
uste dut».

Laua eta grisa izateaz gain, beste
berezitasun bat du Aitor Kotero-
nen pertsonaiak: Danielek ez du

hitz egiten. «Ez da ergela», argitu
zuen hala ere Koteronek. «Oso sen
handiko pertsonaia da, inguruan
gertatzen denaren aurrean erre-
akzionatzen duena, baina hitzik
esan gabe».

Hilaren erdialdera arte jarraitu-
ko dute filmatzen Artikutzan, eta
gero Iturenen (Nafarroa) egingo
dituzte barnealdeko grabazioak.
Hilaren 31rako filmaketa  amaitua
izatea espero dute, eta urtea amai-
tzerako film osoa bukatua izatea,
2011n estreinatzeko. Euskaraz egi-
ten ari dira filmaketa, eta filma eus-
karaz iritsiko da zinemetara, gaz-
telaniazko azpidatziekin. 

«Obabako folklorea
distantzia pixka batekin
ikustea da filma honen
erronka handiena»

«Dokumental baten
moduan planteatu dut
filma, begiradaren
ikuspuntutik»

›› DATUA

1,5
]1,5 milioi euroko aurrekontua du
Bi anai filmak. Orio Produkzioak
ekoitziko du, ETB ko-ekoizle duela,
eta Eusko Jaurlaritzako Kultura
Sailaren, Espainiako Kultura Mi-
nisterioaren eta Nafarroako Go-
bernuaren INAAC Fundazioaren
laguntzak jaso ditu. 

«Imanol Rayoren ideologia
artistikoarekin bat nator»

BERNARDO ATXAGA › Idazlea

J. L. ZABALA (BERRIA)

Imanol Rayo haurra zenetik eza-
gutzen du Bernardo Atxagak,
etxape berean eta elkarren ondoan
bizi izan baitziren urte askoan,
Gasteizen. Baina adiskidetasune-
tik harago, «ideologia artistikoare-
kin» zerikusia duten kontuek bul-
tzatu dute Atxaga Rayoren egitas-
moari onespena eta laguntza
ematera.

Rayok idatzi duen gidoia iraku-
rria badu ere, ez du hari buruzko
iritzirik eman nahi Atxagak. «Ho-
rrelakoetan, uko egiten diot nire
iritzia emateari», azaldu zuen Arti-
kutzan. «Zuzendu orduko edo al-
daketaren bat egin orduko, testua
aldatu egiten da, beste testu bat
bihurtzen da; eta hizkera artistikoa
aldatuz gero are gehiago. Bi arlo di-
ferente dira literatura eta zinema;
eta, zineman oso aditua ez naize-
nez, ohar txiki batzuk baino ez diz-
kiot egin».

«Horrelakoetan, testua bera
baino gehiago, egileari buruzko
irudipena da aldeko edo aurkako
erabakia hartzera eramaten naue-
na», argitu zuen gero. Adibidez,
Gizona bere bakardadean nobela
zinemara egokitzeko proposame-
na jaso zuen batean, Atxagak ezez-
koa eman zion deitu zion ekoizlea-
ri, kasualitatez bezperan ekoizle
hari egindako elkarrizketa entzun
zuelako irratian, eta elkarrizketa
hartan ekoizlea bere «antipode-
tan» zegoela jabetu zelako. «Hobe
zen ez arriskatzea».

«Rayoren ideologia ezagutzen

dut, bere ideologia artistikoa, zer
iritzi duen zinemari buruz orokor-
ki, eta bat egiten dut iritzi horre-
kin», esan zuen Atxagak. «Aspaldi-
tik ezagutzen dut, askotan oparitu
dizkiogu liburuak elkarri, eta ziur
nago ez duela  errazkeriara joko,
ziur nago horrelako liburu bati da-
gokion errepresentazio filmikoa
egingo duela. Zuzendariak ideolo-
gia estetiko berezia duenez, poe-
siarekin lotutakoa, ez dut uste film
arrunta izango denik». 

Rayo «anbizio artistiko handiko
egilea» da, Atxagaren ustez. «Ni
horrek asko erakartzen nau. Hiz-
kuntza zinematografikoa hizkun-
tza berezia dela irizten dio, eta zi-
nemaren historiak ez duela eman
beharreko guztia eman. Ideiak oso
argi ditu eta egin nahi duen filma
egingo du, gertatzen dena gerta-
tzen dela». 

Obabako lehen liburua
Obaba izenaren lehen agerpena
Camilo Lizardi ipuinekoa da,
1980koa, baina liburu moduan
Obaba aurreneko aldiz Bi anai no-
belan agertu zen, 1985ean. Orain,
Atxagarentzat, «Bi anai, eta Obaba
oro har, iragana dira». Hori, haren
ikuspegitik, «abantaila» da. «Oba-
bari eta Obaban kokatutako nire
testuei beste norbaitek egin izan
balitu bezala begiratzen diet orain.
Kanpotik bezala begiratzen diot
jada Obabari, eta niretzako senti-
mendu atsegina da, orainaren ten-
tsiorik gabe sentiarazten bainau
horrek. Nire azkeneko nobelare-

kin film bat egingo balute, askoz
tentsio handiagoa izango nuke, ni
orain hor nagoelako, motor hori
martxan dagoelako oraindik».

Imanol Rayoren aurretik, Mon-
txo Armendarizek eta Aizpea Go-
enagak zuzendu dituzte Atxaga-
ren narrazioetan oinarritutako fil-
mak, Obaba eta Zeru horiek
hurrenez hurren. Baina bada
Atxagaren narrazio batean oina-
rritua ez izan arren Atxagak idatzi-
tako gidoia duen film bat ere, Atxa-
garen literaturarekin zerikusi han-
dia duena gainera: Jose Julian
Bakedanoren Oraingoz izen gabe
(1986). «Han ere bi anaia agertzen
ziren, baina hura ez zen Bi anai,
beste ipuin baten egokitzapena
baizik», argitu zuen Atxagak.
«Dena den, nik egokitzapena egi-
tean Obabaren antz handia hartu
zuen, eta badu beharbada Obaba-
ren ahogozoa. Zuzenean euskaraz
filmatu zen, ez euskaraz egiteaga-
tik, artistikoki hala behar zuelako
baizik, eta emaitza oso ona izan
zen. Ordubeteko iraupena baino
ez zuen, eta Bakedanok ez zuen lu-
zatu nahi izan. Tamalez, ez zuen
zabalkunde handirik izan».

Ekoizle eta zuzendari askok
agertu dute Atxagaren beste nobe-
la batzuetan oinarritutako filmak
ekoitzi eta zuzentzeko gogoa eta
asmoa -John Malkovichen ekoiz-
tetxeak eta Enrique Urbizu zuzen-
dariak, besteak beste-, baina kasu-
rik gehienetan aurrekontu arazo-
ek eragotzi dute asmo horiek
aurrera egitea.

«Nahiz eta nire lehen
filma izan, azkena ere
izan liteke. Filma
orainean egiten ari gara»



Urtero bezala, HITZA Pilota Txapelketako finalek jende ugari erakarri zuten atzokoan.JON MUJIKA

FINAL BORROKATUAK

VII. HITZA Pilota Txapelketa›› Sei mailetako
finalak jokatu zituzten atzo Tolosako Beotibar
pilotalekuan; jende ugari hurbildu zen bertara.

IÑIGO TERRADILLOS

Pilota festa ikusgarriak hartu zuen
atzo goizean Tolosako Beotibar pi-
lotalekua. Izan ere, goizean goize-
tik, VII. HITZA Pilota Txapelke-
tako finalak jokatzen hasi ziren
bertan. Benjaminetatik hasi eta na-
gusietara, sei final jokatu ziren de-
nera. Horietan nor baino nor aritu
zirenak «Euskal Herrian egun
maila horietan dauden pilotaririk
onenak» bai antolatzaileen bai eta
pilotarien arabera. Ikuskizuna, be-
raz, ziurtaturik zuen pilotazaleak
atzokoan Beotibarren. Eta aurrei-
kuspenek ez zuten hutsik egin,
partidak zein baino zein erakarga-
rriagoak, ikusgarriagoak eta ore-
katuagoak izan baitziren.

Apezetxea eta Aizkorbe benja-
minak garaile izan ziren partida
azkarra izan zen, euren aurkariek
bi tanto baino ez baitzizkieten
egin. Gainerakoak oso parekatuak
eta emozio handikoak izan ziren.
Mariezkurrena-Zubizarreta, La-
rrea-Peña, Agirre-Tolosa, Santxo-
Aretxabaleta eta Sukia-Galarraga
izan ziren gainerako txapeldunak.

Jende ugari eta giro polita
Urtero bezala, Beotibar pilotale-
kua jendez bete zen atzokoan, eta
giro polita bizitu zen. Azken parti-
da amaitzean, txapeldun eta txa-
peldunorde guztiek sariak jaso 
zituzten antolatzaileen eta txapel-
keta posible egin duten erakunde-
etako ordezkarien eskutik. Hala,
garaikurrak, HITZA eskualdeko
egunkariko saria eta txapelarekin
itzuli ziren etxera pilotariak.

Bestalde, familia argazkia egin
eta gero, Miguel Belloso omendu
nahi izan zuten antolatzaileek,
«pilotan egindako lanarengatik».

«Pilotari altuera ematen
asmatu egin dut»

Eneko Galarraga
NAGUSIA

Oso kontentu nago. Espero baino
izerdi gehiago botata, baina, iraba-
zi egin dugu. Hasieran hankarekin
arazo batzuk izan ditut, baina bu-
kaera aldean, batez ere, asmatu
egin dut pilotari altuera ematen.
Gure aurkariak elkar ezagutzen
genituen talde berekoak garelako,
eta final zaila espero genuen. Nire-
tzat HITZA txapelketa irabazten
dudan lehendabiziko aldia da, be-
raz, pozik nago. 

«Txapelketa oso polita 
egin dugu oro har»

Alex Sukia
NAGUSIA

Oso pozik nago txapelketa irabazi
dugulako. Pilota atzera botatzen
asmatu dudala uste dut, baina, pi-
lota arinekin jokatzea zailagoa izan
da. Orokorrean txapelketa osoan
Galarraga eta biok ondo moldatu
gara, eta txapelketa oso polita egin
dugula esan daiteke. Niretzat bi-
garren aldia da HITZA Pilota Txa-
pelketa irabazten dudana, infanti-
letan irabazi bainuen orain dela
urte batzuk.

›› ERREAKZIOAK

«Eskuekin asko sufritu dut
partida osoan»

Andoni Aretxabaleta
JUBENILA

Finalean asko sufritu dut eskuekin,
baina azkenean irabaztea lortu
dugu, beraz, primeran. Txapelketa
orekatua izan da; finalerdietan
aurkariak ez ziren oso fin aritu, eta
guk gure lana egin genuen. 

«Bagenekien finala
orekatua izango zela»

Xabier Santxo
JUBENILA

Partida hasi baino lehen bagene-
kien final orekatua izango zela, eta
hala izan da. Oso gustura nago ga-
raipenarekin. Txapelketako lehen
partida uste baino gogorragoa
egin zitzaigun.

›› EMAITZAK

Nagusiak 
Biain-Senperena 17
Sukia-E.Galarraga 22

Jubenilak
Santxo-Aretxabaleta 18
Juanenea-Aizpuru 17

Kadeteak
Agirre-Tolosa 18
Goikolea-Iruretagoiena 13

Infantilak
Larrea-Peña 18
Arteaga-Aburuza 17

Alebinak
Mariezkurrena-Zubizarreta            16
Lezea-Karabal 15

Benjaminak
Elizegi-Zabala 2
Aizkorbe-Apezetxea 16



Pilotan eginiko «lan handia» eskertuz
TOLOSA ] Iaz bezala, aurtengo HITZA Pilota Txapelke-
tako sari banaketan omenaldiek ere izan dute tartea.
Izan ere, antolatzaileek adierazi dutenez, pilotan lan
eskerga egin dutenen lana saritzen saiatuko dira urte-

tik urtera. Aurtengoan Miguel Bellosok eman du aipa-
mena. Aurrera Saiaz pilota elkarteko sortzaileetako
bat da Belloso, eta hunkiturik jaso zuen bere kideek
eskaini nahi izan zioten omenaldia. I.T.

«Akats ugari egin 
ditugu finalean»

Xabier Tolosa
KADETEA

Akats gehiegi egin ditugu, eta ha-
siera nahiko txarra izan dugu. Ira-
bazi egin dugu, eta gustura gaude.
Txapelketa oso polita izan da. Le-
hen aldiz irabazi dut. 

«Pixkanaka gora egin 
dugu, irabazi arte»

Asier Agirre
KADETEA

Gaizki hasi gara, baina pixkanaka
gorantz egiten jakin dugu, eta
amaierara arte horrela iritsi gara.
Oso pozik gaude. Lehen aldiz ira-
bazi dut HITZA Txapelketa.

«Aurkari gogorrak 
izan ditugu finalean»

Eñaut Larrea
INFANTILA

Aurkari gogorrak izan ditugu fina-
lean, eta berdinduta ibili gara. Txa-
peldunak gara eta oso pozik nago.
Bigarren aldiz irabazi dut HITZA
Pilota Txapelketa. 

«Txapelketa osoan 
maila handia egon da»

Jon Ander Peña
INFANTILA

Partida zaila izango zela pentsa-
tzen genuen, eta horrela izan da.
Txapelketa osoan maila handia
egon da. Hirugarren aldiz irabazi
dut txapelketa.

«Oso zaila izan da 
finala irabaztea»

Iraitz Zubizarreta
ALEBINA

Oso kontentu nago irabazi dugula-
ko. Oso zaila izan da azken partida,
eta justu-justu, baina irabazi dugu.
Niretzat lehen aldia izan da txapel-
keta irabazten dudana. 

«Txapelketaren amaiera
nahiko zaila izan da»

Jon Mariezkurrena
ALEBINA

Aurkariak oso onak dira, eta parti-
da parekatua izan da. Oso pozik
nago. Txapelketaren hasiera nahi-
ko erraz joan zen, baina finalerdiko
partida nahiko zaila izan zen.

«Aurkariak baino 
gehiago izan gara»

Antton Apezetxea
BENJAMINA

Aurkariak baino gehiago izan gara,
eta ondorioz irabazi egin dugu.
Oso pozik gaude. Aurtengo azken
txapelketa izan da, eta irabazi du-
dan laugarrena. 

«Oro har txapelketa 
erraza izan da»

Aitor Aizkorbe
BENJAMINA

Oso ondo jokatu dugu finaleko
partida. Oro har, txapelketa erraza
izan da, agian, finalaurrekoa ken-
duta. Aurten irabazten dudan lau-
garren txapelketa da hau.



Zinema
]Tolosa. The good heart filma Lei-
dor aretoan gaur 19:30ean eta
bihar, ikuslearen eguna, 20:30ean.

Deialdiak
]Berastegi. Salontzo jaiei hasiera
emateko, abuztuaren 6an, herri
afaria egingo dute, (txekorra bur-
duntzian). Txartelak salgai Zelai
taberna, Dendaberri, Urepele bil-
tokia eta Basurde elkartean 16 eu-
rotan (12 urtetik beherakoek 8
euro).
]Alegia. Uztailaren 15ean, hau-
rren bazkaria egingo da plazan.
Txartelak Kultur Etxean daude sal-
gai uztailaren 12ra bitartean. Uz-
tailaren 17an, herri afaria plazan
(sagardotegiko menua, 22 euro).
Txartelak Jubilatuenea, Etxeberria,
Hilario-Berri, Kafea, Eizmendi eta
Kurpil tabernetan.
]Leitza. I. Korto Lehiaketa. Gaia li-
brea izango da, taldeka nahiz ba-
naka hartu daiteke parte eta
gehienez 15 minutuko film aurkez-
tu daiteke. Talde bakoitzak gehie-
nez hiru lan desberdin aurkeztu
ahal izango ditu, kameraz edo mu-
gikorrez grabatuak eta hauek
DVD batean utzi beharko dira, eta
kartazal batean sartuta, Ateka-
beltz gaztetxeko buzoiean. 
]Villabona. Ahozkotasuna kultu-
ran jardunaldiak burutuko dira uz-
tailaren 22, 23 eta 24an Subijana
Etxean. Izen-ematea uztailaren
16ra arte, 50 eurotan (EHBEko
bazkideek eta ikasle eta langabe-
tuek 35 euro). 

›› GUARDIAKO FARMAZIAK
]Tolosa. Etxebeste, J. M. Gernika-
ko arbola, 3. 943 65 10 45.
]Leitza. Erbiti, O. Lizarraga kalea,
7. 112.

HITZAK ez du bere gain hartzen
egunkarian adierazitako esanen
eta iritzien erantzukizunik.

AAgenda

Esklerosi anizkoitzaren berri ematen
TOLOSA ]Esklerosi anizkoitzaren alde dirua biltzen aritu ziren atzo goize-
an Tolosako San Frantzisko pasealekuan, Artxiboaren ondoan, Busti Zai-
tezkanpainaren baitan. Laugarren urtez egiten dute kanpaina eta helbu-
rua «herritarrak sentsibilizatzea eta dirua lortzea» dela diote arduradu-

nek. Postuan Kukuxumuxuko produktuak eskuratu ahal ziren gaixotasu-
naren inguruko informazioarekin batera. Era berean, Usabal igerilekuan
ere izan ziren materiala saltzen. Tolosarekin batera, Gipuzkoako beste 13
puntutan ere burutu zuten ekimena. I. TERRADILLOS

‹‹ Goiza Arratsaldea Tenperatura Bihar
2010-07-11

Eguraldia

